
Apanll chtarangu anu
Kirak yuw Apanll Chtakchuri Ashirangu Anoo pakich

kamanchintspa
;Chakaja anoo yandarang?

Mdysisarini anoo kiraka yandarangiya. Apanll wirkar Apanll Chtakchuri Ashirangu
anoo kamankiya, Israelchich tputs siritama tdranganaya. Itaru, natsha ashpatam
tputs, ;Nitaati Mdysisarineeja yandarang? atanaya. Tputs zapancha washunand
yandarangana, dtssincha. Atitaateesinaya, in zuramari Apanlliritcha kuku.

;Chakaama yandarang?

Mdysisarini Israelchicheem yandarangiya. Apanll maacheetsi ichinguroo tinarangu
anoo tputs yasapana, atu, misha Apanll Israelchichee tputs waama tiptsireem inarangu
anootstam yasapana, atu, misha tputs Apanllee yasapana atu, anoom yandarangiya.
;Mayaamaja yandarang?

Chiy tputsich, ;Tamaree tsapurunas ashirang? &tichcha. ;Chakaja nee ichinguru
tinarang? Yasangsani atitamaniya. Ashiriya, insha kirak anoo ichinguru kamankiya.
Anoo kamankitaa, itaru aranginasha waana Apanll chiyaa kamankiya. Apanll waanaatsi
zapan kamankiya.

Yuwaa maachee ichinguru tinarangu anoo kamankiya.

Misha, yuwaatstam tputseetsich tinarangu anootstamta.

Misha, yuwaa tputs Apanllee ngatkana anoo kizpur wanichima atu anootstam,

Misha, yuwaatstam yutaritshishpanee tputs waneerangu anootstam,

Misha, yuwaatstam tputsee kizpur chinaku anootstam,

Misha, yuwaatstam, Tputs wanasir taachinllinpa, dtu anootstam,

Misha, yuwaatstam chiyaa zurampatari istamaam zandku anootstam,

Misha, siritama zandarangu, Nuwsha nuwaanchichee tputsiri ipuschima, tarangu
anootstam,

Misha, yuwaatstam, Nuw tputsiri wanasir taachinllinpa, tarangu anootstam.

Nish kirakash wasina Isusoo kamankiya.

(Mayaatseeja kamanik?
Apanll ichtakchuri ashirangu anoo kamankiya:
Apanll chtarangu 1.1—11.32: Ichtaru kamankiya yuwaa Apanll maacheetsi, tput-
seetstam tinarangu anootsi. Misha, tputssha Apanllee kuk payumaam kapung
ngatarangsin, Apanllsha tputsee tpachingarangu anootsi.

Apanll chtarangu 12.1 —50.26: Apanll Hebrewshuchee tputs waama tiptsireem
ipusarangu anootsi.

Apanll chtarangu 12.1—25.34: Apramarinee kamankiya.
Apanll chtarangu 26.1-36: Isaakarinee kamankiya.
Apanll chtarangu 27.1—36.43: Akoparinee kamankiya.
Apanll chtarangu 37.1—50.26: Osiyarinee kamankiya.

Apanll chtakchuri ashirangu anu

Nuw Mdysisi kamanchintspa yuwaa Apanll ichtaru maacheetsi tinarangu anootsi

1 Apanll chtakchu, kanindaatstam, tsapootstam tinarangiya. 2 Anpur zar tsap
izuuru ndunarimuna; kurimunazimuna. Ichingaru kungunandamuna. Mishat, izuuru
tdpimuna. Itaru, kungumunsha iwaz Apanll wani mangamangtar ashishtar ashku
ksutarangiya.

Apanll ichtakachuri minamtash zar tinarangiya

3 Mang Apanll tarangiya, 'Sineem taachpa, tdyaru, 'sineerangiya. * Sheeru, Apanll
nap ashku, Kizpurcha wanasiri, tarangiya. 5 'Sin kaschireem waani taachpa, mishat
tapi waani psaanaam taachpa, mang tarangiya. Anush zar minumtarini tapitaranll
ashirangiya.

Putamsha tarasitaranllu, Apanll tsimbunarinsha zari minootssha tinarangiya
¢ Apanll mangush chinarangu, Waani fwar kung msas tamapari ashiru taachpa;
tsapushsha kung waanitam taachpa, mang tarangiya.
7 Sheeru, tsapushsha kungunand taarangiya. Kanindapshat arang kungutam
taarangiya. Apusashsha kurimunazeem kasarangiya. 8 Anush tsimbunarini zar tapi-
taranll mang ashirangiya.

Putamsha tarasitaranllu, Apanll tuchparinsha zari tinarangiya

9 Apanll tdrangiya; Kungoo piyam waanitam wayachima. Puzaatssha waanitam
wayachima, tdyaru, 10 puzaa tsapu atu {samarangiya. Itaru, kungootssha mar atu
{samarangiya. Ashiramchu, Apanll tsapoo, mishat kungoo kis naparangiya. Kizpurcha
wanasiri, tdrangiya. 1! Waanitam tsapumun mangina kxoonachpa; chirichir waanitam
kxoonachpa. Mangintam wanus waani yusiyustanllpa; aranginasha pzapanichpa.
Chirichirtam wach arang pzapanichtampa, tarangiya. 12 Amb mangin sheeru taachpa;
ichingaru kxoonachpa. Wanus waanitam yusiyku, ashiru taachpa, tarangiya. Sheeru
anoo Apanll kis naparangu, Kizpurcha wanasiri, mang tarangiya. 13 Anush tuchparini
zar tapitaranll ashirangiya.

Putamsha tarasitaranllu, Apanll ipunpunarinsha zar tinarangiya

14-16 Apanl] tarangiya; Tsapoom tuwasineemaam zareewa wayachima. Waani kanin-
dap zar, tsup, tsangach ashiru taachpa. Zar waani kaschireem 'sineemaam taachpa.
Tsupsha psaanaam 'sineemaam achim taachpa, mang tdrangiya. Ashkachu, tputssha:
Na zar tatsameenlltanda, tdchpasinaya. Na in tsup tatsumamaam waritayanlltanda.
Kanusamaamtam tatsameenlltanda. Na in masach amb ashtachinipa, tputs ayam an-
tanchinaya, tdrangu, Apanll anoom zareewa wayarangiya. Ashchiri ztaru kanindamand
tsapurunasish tuwasineemaam wayarangiya. 17-18 Apanll napku, Kizpurcha wanasiri,
mang tarangiya. 1° Anush ipunpunarini zar tapitaranll mang ashirangiya.

Putamsha tarasitaranllu, Apanll zameetpatashsha zar tinarangiya

20 Ashiriya, Apanll waani kayupcheewaa kungush taaratartanllpa. Kpurangamashsha
waani yuwar mangamangtanllpa. 21-22 Kungushuch waani watareew taaratartanllpa,
tarangiya. Sheeru napku, kungush kayupich kuringkuringtangat, yuwarsha nap ashku,
ichingaru kpurangamash mangarurtangat ashirangiya. Apanllsha naparangu, Kizpur-
cha wanasiri, tarangiya. Waani kungushuch kpukchu, kayupchirtatam ichingaroom
tsapurunas pzapanintanllpa. Zamizsha waani wayangchirtatam ituwartakchu zamzeem
pzapanintanlltampa ichingaroom tsapurnasi, tdrangiya Apanlli. 23 Anush zar zameet-
patarini tapitaranll mang ashirangiya.

Putamsha tarasitaranllu, Apanll minamtarinsha matayaru zar tinarangiya

24 Apanll tarangiya; Waanitam maachi kayustaneew tsapush taachpa. Chinuzeetssha
waani tputs ksutku taachpa. Mishat, tsapumun pshiyrataru an waanitam taachtampa,
tarangiya. 25 Sheeru Apanll napku, Kizpurcha wanasiri, tarangiya.

26 Maacheetsi tinamaam iwatsparamchu, anush Apanll mangush chinarangu, Na
tputseemsha yaana tamapari ashiritam tinayani, tdrangiya. Waamari tputsimari kurak
tamapari ashiru ichingaroo kasiru taachiya. Kungushcheetstamta, manginshucheet-
stam, chinuzee chinutarich anootstam, misha tsapush pshiyrataru anootstam tput-
simari kasiru taachiya. Waamari tputs mangurir kasikastachpa, tdrangiya Apanlli.
27 Tarangu, tputseemshat tinarangiya. Chtaru kamuzaatsima tinarangu, anumunshat

wipunasheemsha kizaatssha tinarangitamta.* Waana tamapari ashtamaru mang' ka-
pung tinarangiya. 28 Tinaramchu, tputsee tarangiya; Mangis kis taangtsa. Aranginasha
iparis pzapaneengtsa. Tsapurnasish ashchiri shuneeyarus tatsitangtsa. Sheerus,
siyamari ichingaroo kasitssa, trangiya. 2° Tdyaru, arangeem yusur kamachtarangiya.
Manginshucheetstam wanus ktungangtsa. Mishat, wanuseetstam wach katungchita-
msa. Mishat, tsapushtam yutataru anootstam katungchitamsa, tirangiya. 30 Ashiriya,
zamzeetssha manginaa wanus katungku taachiya, misha tsiripcheetstam karutaa wach
katungkusin taachinllinaya, tdrangiya Apanlli.

31 Ashiriya, Apanlli amb ashiramchu, napku, Ichingaru kizpurcha wanasirinanda,
tarangiya. Anush, minamtarini matayaru zar tapitaranllu, tinamaam iwatsparangiya.
Putam tarasitaranll mang ashirangiya.

2

1 Ashiriya, na yuwaa Apanlli tinamaa iwatsparangu anootsi kamaneena. 2 Tinamaa
iwatsparamchu, arangich tsimbun matayaru zar tatsamooramchu anush Apanll
kanusarangiya.” 3 Ashiriya, Apanll tirangiya; Zar arangich tsimbun matayaru maats
tatsamkachu anush kanusish urutamari taachpa, watam anush nuw kanusaranginawa,
tarangiya Apanlli.

Ashiriya, na kamaneena yuwaa Apanlli ichtakachuri arangich tsimbun matayaru zar
tinarangu anootsi.

Ashiriya, na kamanchintspa yuwaa Apanll tputsee wayarangu anootsi

4 Apanlli kanindaa misha tsapootstam tinarangiya. 5 Anpur mzats ndunarimun-
cha, mishat tatsumshishtam ndunarimunatamcha, watam tputs tarawaztamaam
ndunarimunatamtawa, sin ndunarimuntamta. Nda sinatariya. ¢ Anpur Apanll msas
ashiru zanganirangiya.

7 Ashiriya, Apanllsha tsapupa tputseem tinarangiya. Tsapupa wayapur tinaramchu,
mang shipashsha tapus ashirangiya. Ashkachu, taarashee panarangu, tputseemsha
kamuzaamsha kinarangiya. 8 Tinaramchu, anumunsha, yap zar yaku amb Edengap
arangeema, Apanll tipuranlliz mzatseem ashiru wanasireew wayarangu, anushsha
tputsee wayarangiya. ° Mzatsushshat kizpur wanasireew tatsumim wanus zapan
katungamaam taarangitamta. Anushshat Apanll mzats apusanand tsimbun yasin tat-
sumirangiya. Min tatsumim kizpur wanasirimshi. Tputsich anoo wanus katungkachuch,
urutamari taachinllinaya. Minungichichsha tatsumim wayarangitamta. Tputsich
katungkachuch, chinash wanasirimshee yasachchee, mishat yutaritamashee yasach-

tamchee.
10 Anushsha Edenganung kung naantar ashirangiya. Arangeemsha muchup ipun-

punar kung pzeenarangiya. 11 Kung Pisonga, misha kung Guiyona, misha kung Tigirisa,
misha kung Eufratisa, aship kung pzeenaru taarangiya.

Ichtakachuri, kung Pisonga tushaparangiya. ~Ambiri muchup tsap suru Hapira
taarangiya. Anush maachi kizpur wanasirimash zapan taarangiya; oroo, 12 misha

patumbich kurakurtangatu, misha yasin kzammashi antam, aship maachi kungup much
taarangiya.

13 Mishat, arangeem kung tsimbunarini sur Guiyona tushaparangitamta. Muchup
tsap sur Kusa taarangiya. 14 Anumunshat, arangeemsha kung tuchparini sur Tigirisa
tushaparangitamta. Yapeem zar yaku ambeem tsap sur Asiriya taarangiya.

Mishat, arangeemsha kung ipunpunarini suru Eufratisa tushaparangitamta.

15 Ashiriya, Apanllsha kamuzaa mzatsish Edengash wayarangiya. Shiy mzats ksu-
tangcha, tarangiya. 16 Itaru waneeyaru: Ichingaru wanus shiy zandkush ktungangcha,
tdrangiya. 17 Itaru, mzatsish apusanand tatsumim taaru anoo wanusi ktunginllpa.

*
1:27 Yuwaa nish 4tu anootstam Markosa 10.6 tayusima kamankiya. 2:2 Yuwaa nish 4tu anootstam
Utadshucheema 4.4 tayusima kamankiya.

An tsipatsimashtanda. Anoo katungkachinaareesha, urutamari tsipiptatsha, tarangiya
Apanlli.

18 Anumunsha, Apanll; Kamuz waani minum taaku pinasakcha. Ashiriya, nimun
wipunasheem tinachima. Ashkachuri, waanpatatin uru kis ipunkusin taachinllinaya,
tarangiya.

19 Apanllshat ichingaru tinarangiya; manginshucheetstam, mishat purangtaru anoot-
stam ichingaru tsapuptari tinarangiya. Sheeru, kamuzaatsshat tarangiya; Shiyshat ash-
pari maacheetsi suroom fsamangcha, tdrangiya. Tayaru, tputssha anooritam maacheetsi
ichingaru suroo fsamarangiya. Ashirucha, natpur anooritam iyshat suroo tssurtakuni
taakaniya. 20 Tputssha zamzee, chinuzee, maachee kayustaneew, manginshucheew,
kpurangamsheew, kayupcheew, ashpa anoo ichingaru {samarangiya. Zamiz waani
minamtawari sur taachinllinpa, tdrangiya. Itaru, kamuzaamsha wipunasheem wand
ndunarimuna.

21 Ashiriya, Apanllsha kamuzaa tumachirtarangiya. Tputsshat kizpur maramchu,
anush Apanllshat tputsee watandaram iwachirangiya. Watandaramaa iwacheeru,
kararamchu anoo yusursha waanchichitam wanuts ydyaru, tapatstarangiya. 22 Yuwshat
kamuzaa watandaram yarangu anootsshat kizaamshat tinarangiya. Ashiramchu, anush
kamuzsha tdmarangiya. Apanllshat, Neewa, shiyaam ipunshish, tarangiya. 23 Kamuzshat
kizpur mangu ksarangiya. jKizpurcha wanasiriya! Nuwaana nutsi tamapari ashiritamta,
watam nuwaantatam nutsinawa, mishat watam nuwaantatam napurinawa. Ashiriya,
nee kizaa, Izanllchee, tachshaparina, watam nuwash shitungaranguwa, mang kamuz
tarangiya. 24 Apanllsha tputsee tarangu: Ashiriya, tputssha kamuz uruta waparee,
wanireetstam kasayaru, izuuru wizanllpatamarisha minumaripaz nutsas ashirusin
taachinllinaya, trangiya Apanlli.* 25 Ashiriya, tsimbunartisin zapeersin taaranganaya.
Itaru, yuwaa zapeerangana anoo pakchiyam nda tacharangusin, yasarangazinllinaja,
izuuru mapiyrsin taaranganaya.

Ashiriya, na kamaneena yuwaa Apanll kamuzaa wizanllpatari tinarangu anootsi.

3

Ashiriya, na kamanchintspa yuwaa tputs Apanllee kuk kapeetarangana anootsi

1 Apanll maacheetsi ichingaru tinaramchu, anshutam maak kizpur tamapingampan
taarangiya. Ashiriya, maaksha® kizaa mang masharangiya: ;Apanll shiyaa amaranga?
;Mzatsshuchee wanus ktungintspa, ndusha tarang? tarangu, 2 Kizshat: Nda, ;nitaati
Apanll amb ateeja? Dancha. Wanusee ichingaru ktungangtsa, tdrangcha. 3 Itaru, minam
apusanand mzatsish xiyaru anootsimari ktunginllpa; misha ayamtaatiya ptatinllpa.
Patatkachinaareesa ashiru, uru tsipatssa, Apanll tdrangcha, kiz mkaa térangiya.

4 Maaksha: Nda, uru katungkachitaateesa nda tsipatssa. > Siyaa Apanll pachindkucha
atasha. Watam nee wanusee katungkachus uru kizpur yasatssa. Waana Apanll tamapari
ashiritamtis taatssa. Chinashis wanasirimshee yasatssa. Mishat, yutaritamasheetstam
yasachitamsa, maak tarangiya.

6 Ashirucha, kizsha wanusee napeeru, Kizpurcha wanasiriya, tarangiya. ; Tamareeja?
Katungachuri, kizpurshapari yasachina, mangush chinaku kiz tdrangiya. Naantachu,
wanusee pusayaru, katungkarangiya. Wazaranlleemshat, Na shiysha kdchangan-
cha. iKischa! tdrangiya. Wazaranllshat anuritam ayu tdyaru, katungkarangitamta.
7 Katungam iwatsparamchusin, mangush chinakataraa ashiranganaya. Waanaatstisin
nap ashkusin, Zapeerniwa, mang tdrangusin, kizpur paziranganaya. Ashirucha,
masharpasha k'tayarusin, anpa maxaranganaya.

2:24 Yuwaa nish dtu anootstam Matiwa 19.5; Mdrkosa 10.7-8; 1 Korindshucheema 6.16; Ipisshucheema 5.31

*
tayusima kamankiya. 3:1 Apanll wanichu anu 12.9 tsiyatsis nipta tatsamooru taaritamta.

8 Mang pukamatsha zar kchizataramchu, Apanll mzatsish kdyashinu naantachu, anoo
mazinanataranll ashiranganaya. Papcha, Apanll naanllpa. Tapisheeni yasinshu, taran-
ganaya. 2 Apanllshat kuruzurangiya. ;Yapshasa? ;Tamaksa? tarangiya. 10 Kamuzsha:
Shiyap kusamaam paziktanicha; watam zapeeraniwa. Ashirucha tapisheerini, taran-
ganaya. 11 Apanllshat; ;Chaksha siyaa, Zapeetischa atu, Zapeetanicha atssa? tarangiya.
;Ndusha nuw yuwaa ktunginllpa tarangi anoo katungeeris? tdrangiya. 12 Kamuzsha;
Yuw shiy kizaa ipunsheemi panarangish ancha nuwaam martayranda. Ashirucha,
nuwsha katungeeri, kamuz tirangiya.

13 Apanllshat kizaa masharangiya; ;Mayaamsha amb ashirangsha? tarangiya. Kizshat;
Maakcha nuwaa tamapingayranda, tarangiya.

14 Apanll mkaatsshat; Yuwamand tputsee tamapingarangish anumand kizpur kiyung
kachiyachsha. Shiyamari maacheetsi kasiru mantsirimish taakush, kiyung kachiykush
taachsha. Uru nimun titkurpatish pshiyrapshiyrtansha. Tsapumun chishish ipuxpuxtar
ashkush, tsapuri katungkush taachsha. 15 Shiyaatsimari ichingarusin tputs kundartaksin
taachinllinaya. Ayamtaati kiz nllurnur shiyaatsimari kundartaksin taachinllinaya. Itaru,
minam tputs shiyaa kasichiya. Yuwamand shiy wanashiree kapuxkachish anumand
uwsha shiyaa mucheetsish tsaritsartachiya, Apanll tdrangiya mkaatsi.

16 Apanll kizaatsshat tdrangiya; Watam shiy nuwaa kuki kapeeteerush katungkarang-
shawa. Urutamari shiy iparinakush, wasuree kiyung kachiychitanllsha. Mishat,
zaranllimaritish shiyaa kasiku taaratartanllsha. Shiysha uru zaranllingazish zandkush,
chinakush tachitaa kizarush ashichsha, Apanll kizaa tarangiya.

17 Apanll kamuzaatssha tarangiya; Shiysha izanlleetsish kuk payuyarush, wanusee
katungkarangsha. Yuwamand nuwaa kuki kapeetarangish anumanda na nimun arang
urutamari tarawaztayarush, kchitakush taaratartansha. 18 Mzakush, urutamari kpaa
kiyung kachiychiytansha. Mzarshish karut urutamari karutaku puptanlliya; kiyung
kachiyachsha. 19 Mzatsee tarawaztakchush, msastatansha. Ambiri ashkush, anpa
katungkush kchitachsha. Anuri ashkush tsipachsha. Tsipakchush, yusur wapitam
tsapoomatam kinachsha, watam nuw shiyaam tsapuptatam tinaranginawa, Apanlli
kamuzaatssha tarangiya.

20 Mang kamuz suru Ataga. Wizanlleetssha sur Epa isamarangiya. Watam ichingarusin
Epamand tputs pzapanichinllinaya, tdrangiya Ataga.

21-24 Ashiriya, Apanllshat kamuzaa misha kizaa ashiru maachi tas tumaxtarangiya
yuwaam zapeerna anooma. Apanllsha tdrangiya; Ashiriya, kamuz, kiz ashirusin
yaana tamapari ashiritamsin zapan chinaksin taakanawa. Yutaritamashee mishat
wanasirimshee yasakusin, ashirusin taakanaya. Ashiriya, tputsee Edengash mzatsi
tashitungchima. Tashitungayaruri, arap wayachima nda wanusee wanasirimshee
taarashipanee katungamaama; watam katungkusin urutamari taachinllinaya, tarangiya.
Tayaru, tputsee tashitungayaru, piyamsha zanganirangiya. Ambirisha tarawaztakush
taangcha, tarangiya. Tayaru, anumunshat Edengash yap zar yaku amb wasundururee
ksutamapaneem wayarangiya. Nda tputs anush wanusee wanasirimshee patatamaama,
atu wayarangiya. Anumunsha, mchit wazuran sumas tamapari ashiru kurakurtaru
anush wayarangitamta. Anshat, mchit piyam naanataraa piyam naanataraa ashirangu,
ngootsee kdmanarangiya. Nda tputs nish mzatsish pshtumaama &tu, ashirangiya
Apanlli.

Ashiriya, na kamaneena yuwaa Atagarini Apanllee kuk kapeetarangana anootsi.

4

Ashiriya, na kamanchinllpa yuwaatssha Atagarini Epash wip wanindarangu anootsi
1 Atagarini Eppat wizanllpa maarangana. Anush wipsha ichtamarini wanindarangiya.
Suroo Kayinaa {samaranganaya. Epshat, Apanllpari nuwaam ipareemi panayandanaya,
tarangiya. 2 Anumunshat zapish, yusur wip kamuztam wanindarangiya. Suru Abela

{samarangiya. Sheeru, zoonllpatari kanungaranganaya. Abela chinuzpan opeejpan-
imuna ksutamapan taarangiya. Kayinshat mzatspaneem tatsumapani taarangiya.

3 Anumunsha zapish, Kayinarini Apanlleem ungirtamaam mazarish wanusee pusa-
yaru, anpat Apanlleem ungirtarangiya. 4 Zoonllshat Abelarini, uwshat Apanlleem un-
girtamaam chinoo opeeja putarangiya. Yuwanandari karupanawa kizpur wanasireewa
annandari ipuseeru, anpat Apanlleem pachayaru, mucheeru, kis ungirtarangiya.
Ashirucha, Apanllshat Abelarineetsi kis naparangiya yuwaa ungirtaku Apanlleem
ashirangu anootsi. 5 Itaru, Kayinarineetsshat Apanll nda kaapa kis naparangiya yuwaa
wanusee wayarangu anootsi. Ashirucha, Kayinarinshat kizpur tsiyantarangiya. Zoonllee
pamaam nda zandarangu, ¢ Apanllshat; ;Mayaamsha kapung tsiyantaksha? ;Zuwan-
lleetsish natsamaama zandaksha? 7 Mangish ksanaari taakush, uru kisshapari taachsha.
Itaru, arang tsiyantakinaareesha, papcha. Tsiyanus kasiyanllpa. Itaru, shiyshat
tsiyaneetsish zambazangcha. Mapiyrush taangcha, tdrangiya Apanlli. Kayinarinshat
Apanllee kuk nda mazinarangiya.

8 Zapishsha, Kayinarini zoonllee tamapingayaru, mzatsip machtarangiya. Ansha
mzatsish kuseeramatssin, Kayinarinshitini zoonllee putayaru pacharangiya.

9 Apanllshat Kayinarineetsi masharangiya. ;jNatuwa? ;Zuwanllish yapshita Abela?
tdrangiya. Kayinarinsha: Nuw yasareezi. ;Antaati nuw zuwanlleemi ksutamapan taaki-
nawa? tarangiya. 10Itaru, Apanllshat: ;Mayaamsha amb ashiksha? Nuw shiyaa parangi-
nawa; zuwanlleetsish ursir tsapumun tuchumurangshawa. 1 Yuwamand zuwanlleetsish
ursir tuchumurangish tsapushu anumand uru nuw wanichinllpa. Watam zuwanl-
lish ursirimand, Waneengi, atuwa. !2 Mishat, yuwamand zuwanlleetsish tsapumun
ursiree tuchumurangish anumand uru mzakush, tatsumkush, nda kxunku taachiya.
Arap tsap naachsha minup tsapurunasiya. Ambiri masarush xixtarashin ashichsha.
Kiyung kachiykush taaratartanllsha, tarangiya Apanlli. 13 Kayinarinsha kizpur mang'
mantsarangiya; punirangiya. ;Tamari amb ashkuri kis taachee? Nuwaa kapung kiyung
yachamaam shiy zandaksha. 14 ;Tamari tsapuneetsi arap kasachi? Mishat, ;tamari
shiyaatstam, Apaa, arap kasachi? Amb ashkachinaareena, nuw arap masaruri xitat
ashkuri, nuwaa tputs pachachapandanaya, watam minumtinawa, tarangiya. 15 Itaru
Apanllsha: {Ndaj! ;Tamari shiyaa tputs pachach? Shiyaa tputs pachakchinaari, nuwsha
anoo tputsee kizpurinasha wanichima. Shiyaa waneerangi anoo kasirinashta. Ashiriya,
shiyaa tputs nda pachamaam nutsimunish yandayarunll kasachinllpa. Anumunari
shiyaa tputs pakchusin, natstakchusin, nda shiyaa pachachinllinaya, tarangiya Apanlli.
16 Amb tdyaru, Apanll zanganirangiya Kayinarineetsi. Itaru, Kayinarinshitini mang
naatarangiya. Maachiritawaa kasarangiya. Apanlleetstam arap kasarangitamta. Sheeru,
yapeem zar yaku amb naatarangiya. Ambiri taarangiya. Ashirucha, tsapoo suru
{samaranganaya Masangunazi atusina, itaru Hebrewshuchsha kuk Nod atiya, watam
masaru taaratartarashin ashtaruwa.

Ashiriya, na kamaneena yuwaa Kayinarini zoonllee Abelarineetsini pacharangu
anootsi.

Ashiriya, na yawaatsshat Kayinarini iparinarangu anootsshat kamanchintspa

17 Yapiri masataru taarangu ambiri Kayinarini wizanlleem yamarangiya. Anush wip
kamuz iparinarangiya. Sur Enoka {samarangiya. Anumunshat, wipsha pzapaneeyaran-
llu, pangoom, pangu, pangu ashirusin, yaktaa sur Enoka {samarangiya. Wipatam suru
Enoka {samarangiya. !8 Arangshat, Kayinarini wizanll iparinarangitamta. Wipaa sur
{samarangiya Irada.

Iradaatssha wachinayaru, uwshat arang iparinarangiya Meyujaela. Meyujaelshat uw-
shat iparinarangitamta Metusaela. Metusaelsha uwshat iparinarangitamta Lamekaama.

19 Lamekshat wizanlleem tsimbun yamarangiya. Min wizanll ichtam sur Adamun-
cha. Anumunsha mashingamarinshitini suru Siliamuncha. 20 Ichtamarini Ada wipaam
iparinarangiya Jabalaamshita. Jabalshat chinuzpanimun taarangiya. Pangoomshat
chinuzpat tas pangurangiya. Jabalchichimun tputs ichingaru taspa pangoom pangu,

pangu, sheersin anush taataranaya. 2! Anumunshat yusurshat Ada iparinarangitamta
Jobalaamshita. Jobalshat kitarpanimuna. Kitartama kizpur yasarangiya. Tiruchimaam
yasarangitamta. Jobalchich tputs ichingarusin anpaneewtamsin taaranganaya.

22 Mishat, Lamek wizanll mashingamarinshitini sur Seld iparinarangitamta. Topalkay-
ina sur {samarangiya. Topalkayinshat ichingaru maacheewaatsi tinamaam yasarangiya.
Ngusambawaatstam mishat yuwapa tarawaztatarich anoowaatstam ichingaru tinamaam
yasarangiya mbammasheewaatstamta. Mishat, wizarsha taarangtamta suru Nahaama.

23 Minushshat zar Lamek wizanllee tsimbunaatsiri Adaatsi, mishat Selaétsi ashiru
tamasingaru kapung tsiyatarangiya;

Izanllee, siysa nuwaam kurakaatsi kuki mazinangcha.
Kanungas nuwaa tpeerangu,

nuwshat anumand kapung tsiyantaranguri,
anoo kanungasee pacharangina.

24 Mishat, waanari yuwamand ashirangi anumand tputs kisatamaam zandkinaariya,

nuwsha kizpur wanichima.

Zitamina Kayfinarineetsi tputs pacharanginaariya, anumand sietinasha tputs tsipamaam
waritaranginaparee. Itaru, nuwamandsha setentisietinasha tputs tsipamaam
waritachiya,

Lamek wizanllee tarangiya.

Ashiriya, yusursha Atag wip kamuz Epash wanindarangu anootssha na kamanchintspa

25 Atagarinshitini yusursha wizanllpa maarangana. Sheeru, Epsha mireerangshita.
Mireeyaru, yusursha tatsipurangiya. Wipaa sur Set {samarangiya. Ashirucha, Epsha;
Apanll nuwaa kizpurparee chinakiya. Napangi, ipareemi yusursha panayanda Abela-
muncheema yuwamunach Kayin pacharangu anumunchiya, tarangiya.

26 Setshat kanungeeru, uwshat arang iparinarangitamta. Enos suroo i{samarangu.
Anpursha zar ashpatam tputs Apanllimun sur Apanllee ungirtamaam chtaranganaya.

Ashiriya, na kamaneena yuwaa Atagarini Setaam iparinarangu anootsi.

5

Ashiriya, natshat kamanchintspa yuwaatssha Atagarinchich pzapaneerangana anootsshita
1chtakachuri Apanll tputseem waana tamaparee ashiru tinarangiya. 2Minum kamuz,

anumunsha minumtam kiz ashiru™ Tinayaru, Apanllsha, Nee, Tputsee, atina; watam nuw
tamaparee ashiru chinakanawa, tdrangiya. Apanllsha anoo tputs kizpur chinarangiya.

3 Atagarin mang taarangiya 130 masachirini yuwapur Setaa iparinarangu anpur zari.
Setshat wapar wach tamapari ashtamaru nllurtarangiya. 4 Anumunsha zapish Atagarini
800 masachiri taarangiya. Anush wip arangshat pzapaneerangiya; kamuztam mishat
kizatam ashiru taarangiya. 5 Ashiriya, zapishshat Atagarini 930 masachirini taaramchu,
anush tsiparangiya.

¢ Anumunshat, Setshat mang 105 masachirini taaramchu anush Enosaa ipari-
narangiya. 7 Enosaa iparinachu anumunsha arang 807 masachirini taarangiya. Wipshat
anush uwshat arang iparinarangiya kamuztam mishat kizatamta. 8 Ashiriya, zapishshat
Setarini 912 masachirini tatsamoochu anush tsiparangiya.

9 Anumunshat, Enosarinshitini 90 masachirini tatsamooramchu anush
iparinarangiya. Wipaa Kayinaga sur {samarangiya. 10 Anumunshat arang Enosarini

815 masachirini taarangiya. Wipsha anush uwshat arang iparinarangitamta kamuztam
mishat kizatamta. 11 Ashirucha, zapishshat Enosarini 905 masachirini tatsamoochu
anush tsiparangiya.

12 Anumunshat, Kayinagarinshitini 70 masachirini taaramchu anush iparinarangiya.
Wipaa Malalela sur {samarangiya. 13 Anumunshat arang Kayinagarini 840 masachirini

5:2 Matiwa 19.4; Markosa 10.6 tsiyatsis nipta tatsamooru taaritamta.

mang taarangiya. Wipsha anush uwshat arang iparinarangitamta kamuztam mishat
kizatamta. 14 Ashirucha, zapishshat Kayinagarini 910 masachirini tatsamoochu anush
tsiparangiya.

15 Anumunshat, Malalelarinishitini 75 masachirini taaramchu anush iparinarangiya.
Wipaa Hareta sur {samarangiya. !¢ Anumunshat arang Malalelarini 830 masachirini
mang taarangiya. Wipsha anush uwshat arang iparinarangitamta kamuztam mishat
kizatamta. 17 Ashirucha, zapishshat Malalelanini 895 masachirini tatsamoochu anush
tsiparangiya.

18 Anumunshat, Haretarinishitini 162 masachirini taaramchu anush iparinarangiya.
Wipaa Enokaa sur {samarangiya. 1° Anumunshat arang Haretarini 800 masachirini
mang taarangiya. Wipsha anush uwshat arang iparinarangitamta kamuztam mishat
kizatamta. 20 Ashirucha, zapishshat Haretarini 962 masachirini tatsamoochu anush
tsiparangiya.

21 Anumunshat, Enokarinshitini 65 masachirini taaramchu anush iparinarangiya.
Wipaa Matusalemaa sur {samarangiya. 22 Anumunshat arang Enokarini 300 masachirini
mang taarangiya. Wipsha anush uwshat arang iparinarangitamta kamuztam mishat
kizatamta. 23-24 Washunandari Enokarini 365 masachirini taarangiya. Anush mang
Enokarini Apanllee kizpur chinarangiya. Apanllee kuk payurangiya. Ashirucha,
Apanllsha Enokaa yamakchu, Enokshat tsipata ashirangiya. Enokarini nda tsiparangiya.

25 Anumunshat, Matusalemarinishitini 187 masachirini taaramchu anush ipari-
narangiya. Wipaa Lamekaa sur {samarangiya. 26 Anumunshat arang Matusalemarini
782 masachirini mang taarangiya. Wipsha anush uwshat arang iparinarangitamta
kamuztam mishat kizatamta. 27 Ashirucha, zapishshat Matusalemarini 969 masachirini
tatsamoochu anush tsiparangiya.

28 Anumunshat, Lamekarinshitini 182 masachirini taaramchu anush iparinarangiya.
Wipaa Nowe sur {samakchu, 29 anush tdrangiya; Sird Apanll tsapoo mbamaam wa-
yarangu, iysha tarawaztakuni, kiyung kachiyarangani. Itaru, nimandana iparimandi
ndushaparee kiyung kachiychiniya, tdrangiya Lamekarini. 30 Anumunshat arang
Lamekarini 595 masachirini taarangiya. Wipsha anush uwshat arang iparinarangitamta
kamuztam mishat kizatamta. 31 Ashirucha, zapishshat Lamekarini 777 masachirini
tatsamoochu anush tsiparangiya.

32 Anumunshat, Nowerinshitini mang masachirini 500 tatsamooramchu anush wip
kamuzanand tuchip wanindarangiya. Suroo fsamarangiya iwachiztamaa Simo, mishat
Kamu, mishat Hapeta ashpamuna.

Ashiriya, na kamaneena yuwaa Atagarini wip Setchich pzapaneerangana anootsi.

6

Ashiriya, na kamanchintspa yuwaa tputs yutarit taarangana anootsi
1 Yuwapur Nowerini taarangu anpur tputs tsapurunasish zapan pzapaneerangana.
Uwshtisin arang iparinanatara, iparina ashiranganaya; kamuztam misha kiztam ashiru

pzapaneeranganaya. 2 Ashirucha, Apanllchichtisin wip® piyartacheewa wip kizaa
paksin, anungaziri tdmararanganaya. Tputsee wip parangusin, yuwaatsimari zan-
darangana anootsimari yamakaktangat ashiranganaya. 3 Ashiriya, Apanllsha: Yuwa-
mand tputs yutarit taakana anumand nuwshat taarashee ningatsha wayachima wanuts
musasimasheemshita. 120 yungandpasimunarishta wachinayarusin, tsipachinllinaya,
tarangiya Apanlli.

4 Anpur ashpatam tputs wazuraneewa, wanuts kapunguwatam, tapazpaneewtam
taaranganaya. Anumunshat, Apanllchichtisin wip piyartacheewa wip yamayarusin,
kurakaamaw pzapaneeranganaya. Tsiyatsis waamunamari zapan kimarangiya.

5 Zitaminarini ichingarusin chinash mantsiri chinaranganaya. Ashirucha, Apanllsha
yuwaa tputs ashkana anoo parangu, tarangiya: Anootsimari yutaritshisheetsimari kis

6:2 1 Pitoru 3.20; Utadsa 6 tsiyatsis nipta tatsamooru taaritamta.

chinakana. ¢ Nuw anoom zandkeezi. Yuwamand tputseem tinarangi, itaru yutaritaam
patatarangana anumand nuwcha mangi mantsakina. 7 Ashiriya, nuw tputsee izuuru
wanichima; ichingaru tpachingachima. Ichinguru zamizpatarta, maachit purangtaru
anpatatam, mishat manginshuchpatatam, ichingaru tpachingachima. Tputsireemi
tinarangitaati, ;mayaamaja nuwaa kuki kapeetak? Apanll tarangiya. 8 Tayaru, Noweet-
simsha kis napkina, Shiy wanasirtishcha, tarangiya.

Ashiriya, na kamaneena yuwaa tputs yutarit taarangana anootsi.

Ashiriya, na kamanchintspa yuwaa Apanll Nowerineetsi: Kungupa tputsee wanichima,
tdrangu anootsi

9 Tputs yutaritshisheetsimari chinarangana. Itaru, Now